
50 milioi ume ez dituzte erregistratzen munduan 

Giza eskubideen aldeko idatzi batek inoiz izan duen onespenik handiena jaso zuen gaur 46 urte Umeen Eskubideen Deklarazioak, baina «agintariek ez dute agindutakoa bete» 


ainara argoitia - DONOSTIA 

Ofizialki, hamar umetik lau ez dira existitzen, jaiotzean inork ez dituelako erregistratzen. Horrek are ahulago egiten ditu adingabeak, besteak beste, osasuna eta hezkuntza eskubideak ukatzen zaizkielako. Gaur 46 urte, Umeen Eskubideen Deklarazioa onartu zuen Nazio Batuen Erakundeak, eta hori dela eta, Haurtzaroaren Nazioarteko Eguna ospatzen da gaur mundu osoan. Ospakizun eguna baino gehiago aldarrikapen eguna da, baina, gaurkoa. Izan ere, Nazio Batuen Haurren Laguntzarako Fondoak (Unicef) eta Nazioarteko Plana gobernuz kanpoko erakundeak ohartarazi dute munduan 50 milioi ume ez dituztela erregistratzen jaiotzean. 

Haur guztiak erregistratzea jarri zuen helburu nagusitzat NBEk duela 46 urte. Eta 1989. urtean, helburu horrekin bat egin zuten 192 herrialdek, Adingabeen Eskubideen gaineko Konbentzioa sinatu zutenean. Giza eskubideen aldeko idatzi batek inoiz izan duen onespenik handiena jaso zuen. Haurren eskubideak zehaztu zituzten bertan, eta umeak babesteko ekintza plan bat ere zehaztu zuten. Agintariek, baina, «hitza jan dute», eta ez dute Haurren Konbentzioan jasotakoa bete.

Erregistratzeari dagokionez, Asia hego-ekialdekoak eta Saharaz hegoaldeko Afrikakoak dira daturik larrienak. Unicefen eta Munduko Bankuaren datuen arabera, esaterako, Bangladeshko jaioberrien %93 ez dituzte erregistratzen. Bangladeshen, urtero, 4,2 milioi ume jaiotzen direla uste da. Beste datu bat: Ugandan, 1,27 milioi ume inguru jaiotzen dira urtero, baina horietatik 50.000 inguru erregistratzen dituzte bakarrik. Kalkulu hutsak dira, datu hotzak, baina beste zenbait herrialdetan hori ere ez dute egiten. Txinan, Malawin eta Thailandian, esaterako, ez dago jaiotzen diren umeen gaineko kalkulurik. Agintariek «borondate politiko gutxi» erakutsi dute, umeen bizi-maila hobetzeko. 

Unicefek Ume mehatxatuak izenburuko txostenean jaso zuenez, munduko umeen erdiek, 1.000 milioi inguruk, oinarri-oinarrizko gabeziak dituzte, bereziki pobreziaren, gatazken eta hiesaren erruz. Hona hemen txosten hartan jaso zituzten datuetako batzuk: 640 milioi umek ez dute «etxebizitza egokirik»; areago asko eta asko kalean bizi dira. 400 milioi umek, bestalde, ez dute edateko urik eta 90 milioi inguruk jatekoa falta dute. Bada gehiago ere, baina: 140 milioi ume ez dira sekula eskolara joan eta 270 milioik ez dute osasun zerbitzurik jasotzen. 

Horren harira Save The Children erakundeak ohartarazi du ezinbestekoa dela haurrak eskolatzea, ama-umeen hiltze tasa gutxitu, genero bazterketaren kontra egin eta garapena sustatzeko.Unicefen arabera, munduko 700 milioi umek oinarrizko gauza horietako bi baino gehiago falta dituzte, eta neskak dira okerren bizi direnak. 

Horren harira, Carol Bellamy Unicefeko zuzendariak esan zuen gobernuek erabaki asko hartzen dituztela, nahiz jakin horiek kalte egiten dietela umeei.«Garatzeko bidean diren herrialdeetako datuak» dira larrienak, baina herrialde industrializatuetan ere huts egin dute haurren pobrezia murrizteko egitasmoek.

 Izan ere, hobera barik okerrera egin da azken urteotan. Unicefen arabera, 40-50 milioi ume pobrezia «erlatiboan» bizi dira egun Mendebaldeko herrialde aberatsetan. Hau da, tokian tokiko diru sarreren erdiarekin egin behar izaten dute aurrera. Askok, gabezia handiak dituzte. Herrialde industrializatuetan, %2,4 gutxitu da haurren pobrezia 1990. urtetik hona, baina umeen %21,9 pobreak dira. 

Aurrerapauso handienak, Norvegian, Erresuma Batuan, eta AEBetan egin dira, baina urratsik handienak ere txikiak dira, datuei erreparatuz gero. AEBetan bizi diren umeen %21,9 hango batez besteko diru sarreren erdiarekin bizi dira. Erresuma Batuan, berriz, haurren %15 bizi dira hala. Gizarte zerbitzuetan eta gabeziak dituzten familiei laguntzen gehien inbertitzen duten herrialdeetan daude ume pobre gutxien. 
